
Cyflwyniad – arwyddocâd sicrhau sgiliau dwyieithog yn y sector ôl-16

Mae Fforwm a Chanolfan Sgiliaith yn croesawu’r cyfle i roi tystiolaeth i adolygiad polisi 
Pwyllgor Addysg a Dysgu Gydol Oes ar yr iaith Gymraeg mewn addysg. Fforwm sy’n 
cynrychioli colegau addysg bellach Cymru. Sefydlwyd Sgiliaith llynedd i hyrwyddo addysg 
ddwyieithog yn y sector ôl-16. Fe’i hariennir gan Fforwm, ELWa a Bwrdd yr Iaith Gymraeg; 
mae’r ganolfan yn ddatblygiad o Brosiect Allweddiaith a weithiai gyda cholegau addysg bellach 
rhwng 1997 a 2001.

Cymeradwyir ymroddiad Cynulliad Cenedlaethol Cymru tuag at hyrwyddo cyfle cyfartal a 
chynnal amgylchedd sy’n clodfori amrywiaeth ac sy’n dangos cynnydd gwirioneddol tuag at 
wireddu manteision dwyieithrwydd.

Cefnoga Fforwm a Sgiliaith safiad y Cynulliad Cenedlaethol i fabwysiadu’r penderfyniadau a 
wnaed gan Bwyllgor Addysg a Hyfforddiant ar Ôl-16, sef: 

●     nodi angen am strategaeth a thargedau er mwyn creu Cymru gwirioneddol ddwyieithog; 
●     cefnogi’r nod o greu Cymru ddwyieithog fel nod cenedlaethol cyraeddadwy.

 

Ym marn Fforwm a Sgiliaith, mae rhesymau ychwanegol o bwys dros barhau i ddatblygu 
dwyieithrwydd myfyrwyr a hyfforddeion yn y sector ôl-16.

 

Manteision cyflogaeth



Dengys canfyddiadau i ymchwil a gyflawnwyd gan Ysgol Fusnes, Coleg Prifysgol Cymru, 
Aberystwyth, fod unigolion dwyieithog yng Nghymru yn gallu ennill cyflogau sydd hyd at 10% 
yn uwch na thâl pobl unieithog. 

Mae prinder ymchwil manwl a chyfoes ar lefel genedlaethol i’r galw gan gyflogwyr am weithwyr 
gyda sgiliau dwyieithog a natur y sgiliau sydd eu heisiau. Byddai strwythur i fesur defnydd 
sgiliau dwyieithog ym myd gwaith o flwyddyn i flwyddyn yn dangos tueddiadau a datblygiadau 
y gellid eu defnyddio fel sail i strategaethau ar gyfer cynllunio iaith a darpariaeth hyfforddiant.

Fodd bynnag, gellir cyfeirio at nifer o adroddiadau yn y maes cyhoeddus sy’n tanlinellu 
manteision dwyieithrwydd mewn cyflogaeth.

 

Cymdeithas gynhwysol

Os yw’n nod gan y Cynulliad i weithio tuag at Gymru ddwyieithog, ni ellir gwadu bod sicrhau 
cyfleon parhaus i ddatblygu sgiliau yn yr ieithoedd Cymraeg a Saesneg yn fater o hawliau 
cyfartal. Cytuna Fforwm a Sgiliaith gyda phryderon a fynegir yn ELL19-01(t2) nad oes cyfle i 
ailddewis addysg gyfrwng Cymraeg ar ôl i rieni ddewis llwybr addysg Saesneg i’w plant. 
Teimlir y dylai cyfleon i godi a mireinio’r Gymraeg fel iaith darged barhau yn y sector ôl-16.

Os cytunir gyda’r dystiolaeth bod y Gymraeg yn fanteisiol wrth chwilio am waith ac ennill cyflog 
uwch, mae’n bwysig y rhoddir cyfleon i bawb yn y sector ôl-16 gael y cyfle i ddatblygu eu 
sgiliau dwyieithog.

 

Dilyniant darpariaeth gyfrwng Cymraeg/dwyieithog o addysg statudol

Bellach mae’r Cwricwlwm Cenedlaethol yn sicrhau y dysgir y Gymraeg fel mamiaith neu ail-
iaith ym mhob cyfnod allweddol. Mae pob plentyn sy’n derbyn ei addysg mewn ysgolion a 
gynhelir felly yn derbyn 11 mlynedd o addysg Gymraeg. Mae gan y sector ôl-16 rôl i chwarae 
wrth sicrhau na chollir y sgiliau hyn ble bynnag y bydd yr unigolyn ar y sbectrwm ieithyddol.

Mae cryfhau’r cysylltiad rhwng dwyieithrwydd a manteision yn y gweithle yn allweddol bwysig 
os gobeithir ymestyn defnydd y Gymraeg tu hwnt i waliau’r ysgol. Fel arall, bydd perygl i’r iaith 
barhau yn gyfrwng nad yw’n berthnasol i fyd oedolion i lawer o bobl ifanc sy’n derbyn addysg 
trwy gyfrwng y Gymraeg, ond sy’n dod o deuluoedd di-Gymraeg.

 



Dwyieithrwydd yn y sector ôl-16 – y sefyllfa bresennol mewn colegau, ysgolion a 
darparwyr hyfforddiant

Mae data yn dangos bod gostyngiad rhwng cyfnodau addysg cynradd, addysg 11 – 16 ac 
addysg 14 ôl -16 o safbwynt asesu trwy gyfrwng y Gymraeg. Dylid ystyried ai gwendid yn y 
sector ei hun yn unig sydd wrth wraidd y gostyngiad hwn, neu a oes rhesymau yn perthyn i 
oedran myfyrwyr a hyfforddeion a’r agweddau sydd ganddynt a’u cyfoedion tuag at sgiliau 
dwyieithog.

 

Colegau

Gellir mesur darpariaeth mewn colegau addysg bellach drwy gyfeirio at nifer yr unedau yr 
hawlir arian asesu cyfrwng Cymraeg ar eu cyfer oddi wrth ELWa. Cafodd 5483 o unedau 
asesu eu hariannu yn 2000/2001. Yn nhermau canrannol, aseswyd 1.3% o holl myfyrwyr 
colegau addysg bellach yn ddwyieithog yn 2001. O’r 27 sefydliad sector ôl-16 a ariannwyd gan 
y Cyngor Cyllido/ELWa yn 2000/2001, hawliodd 16 ariannu asesu cyfrwng Cymraeg. 

2001

Ysgolion cynradd a 
gynhelir

Ysgolion 
uwchradd 
(Blynyddoedd 7 – 
11)

Colegau addysg 
bellach

(gweler isod am 
Flynyddoedd 12 a 13 
yn yr ysgolion)

Mewn 
dosbarthiadau 
lle mai’r 
Gymraeg yw 
prif neu unig 
gyfrwng y dysgu

17.9% Yn 
dysgu’r 
Gymraeg 
fel iaith 
gyntaf

14.0% Asesiadau 
cyfrwng 
Cymraeg fel 
% o’r holl 
gofrestriadau 
a ariennir 
gan ELWa

1.3%

Mewn 
dosbarthiadau 
lle defnyddir y 
Gymraeg ar 
gyfer rhan o’r 
cwricwlwm

2.4%



Mewn 
dosbarthiadau 
lle dysgir y 
Gymraeg fel ail 
iaith

78.1% Yn 
dysgu’r 
Gymraeg 
fel ail 
iaith

84.5%

Heb fod yn 
dysgu unrhyw 
Gymraeg

1.6% Heb fod 
yn dysgu 
unrhyw 
Gymraeg

1.4%

Tabl 1 Canran disgyblion ysgol a myfyrwyr addysg bellach sy’n derbyn addysg gyfrwng 
Cymraeg yn 2001

Mae darpariaeth ddwyieithog colegau yn cynyddu, ond yn araf. Pump coleg yn unig sy’n 
cynnig dros 70 o gyrsiau lle gwneir asesu yn Gymraeg, sef Colegau Llandrillo, Llysfasi, Meirion 
Dwyfor, Menai a Sir Gâr.

Y meysydd galwedigaethol mwyaf poblogaidd trwy gyfrwng y Gymraeg yw’r rhai lle gellir profi 
galw gan gyflogwyr, sef:

●     Amaeth 
●     Gofal a Gofal Plant 
●     Gweinyddiaeth Busnes

Asesir yn y meysydd canlynol hefyd:

●     Garddwriaeth 
●     Peirianneg 
●     Trin Gwallt a Harddwch 
●     Arlwyaeth 
●     Twristiaeth, Hamdden a Mwyniant 
●     Busnes

●     Technoleg Gwybodaeth 
●     Celf a Dylunio 
●     Celfyddydau Perfformio 
●     Astudiaethau’r Cyfryngau 
●     Sgiliau Sylfaenol 

 

Mae chwe choleg wedi cwblhau cynlluniau iaith yn unol â gofynion Deddf Iaith Gymraeg 1993, 
sef Colegau Sir Gâr, Menai, Meirion Dwyfor, Llysfasi, Llandrillo a Cheredigion. Mae’r 
cynlluniau hyn yn cynnwys targedau i gynyddu asesu dwyieithog.



Mae tri choleg arall wrthi’n paratoi cynlluniau iaith, sef Colegau Sir Benfro, Pontypridd a 
Phowys. Yn y pendraw bydd yn rhaid i bob coleg yng Nghymru - fel sefydliadau sector 
cyhoeddus - ddarparu cynlluniau iaith. Bydd disgwyliadau a thargedau'r cynlluniau hynny yn 
dibynnu ar natur ieithyddol ardal eu talgylch.

 

Ysgolion

Ni chesglir gwybodaeth ynghylch nifer y dosbarthiadau a ddysgir trwy gyfrwng y Gymraeg 
mewn ysgolion ar hyn o bryd, felly nid yw’r dystiolaeth mor eglur na phendant. Mae cyfrwng 
darpariaeth yn y chweched dosbarth mewn ysgolion yn amrywio’n ddaearyddol ac yn 
sefydliadol. 

Mae ymchwil a wnaed gan Fwrdd yr Iaith Gymraeg yn 1999 yn awgrymu bod gostyngiad 
sylweddol yng nghanran y disgyblion sy’n defnyddio’r Gymraeg fel cyfrwng addysg rhwng 
Blwyddyn 11 a Blynyddoedd 12 a 13 (10.8%- Bl 11 i 2.9% - Bl 12 a 3.4% - Bl 13). Er i’r 
Gymraeg ddod yn bwnc gorfodol i bob cyfnod allweddol yn y Cwricwlwm Cenedlaethol ers 
hynny, mae’n debyg bod patrwm o ddefnydd y Gymraeg yn cilio rhwng y cyfnodau cyn ac ôl-16 
yn parhau yn wir.

 

Ystadegau am niferoedd ymgeiswyr a chyfrwng papurau TGAU ac Uwch 
Gyfrannol CBAC 2001

Cyfanwsm 
ymgeiswyr TGAU

 

Cyfanswm 
ymgeiswyr TGAU i 
sefyll arholiadau 
cyfrwng Cymraeg

 

Cyfanwsm 
ymgeiswyr Uwch 
Gyfrannol

Cyfanswm 
ymgeiswyr Uwch 
Gyfrannol i sefyll 
arholiadau cyfrwng 
Cymraeg 

 

295,790 18,423 31,901 1,831

Tabl 2 Niferoedd ymgeiswyr arholiadau Lefel Uwch a TGAU cyfrwng Cymraeg gan 
CBAC yn 2001

Gellir brasamcangyfrif defnydd y Gymraeg fel cyfrwng addysgol yn ysgolion Cymru trwy edrych 



ar gyfansymiau’r ymgeiswyr sy’n sefyll arholiadau Lefel Uwch/Uwch Atodol CBAC drwy 
gyfrwng y Gymraeg. (Dylid cofio bod CBAC yn arholi ymgesiwyr tu hwnt i Gymru, a bod 
canolfannau yng Nghymru yn defnyddio byrddau arholi eraill, er nad ar gyfer papurau cyfrwng 
Cymraeg. Hefyd, mae rhai colegau yn cynnig papurau cyfrwng Cymraeg CBAC – Coleg 
Meirion Dwyfor fu’r unig ganolfan i gynnig Electronig, a phynciau eraill, trwy gyfrwng y 
Gymraeg)

Dyma’r pynciau uwchgyfrannol sydd fwyaf niferus trwy gyfrwng y Gymraeg (ac eithrio’r 
Gymraeg fel pwnc):

Celf a Dylunio

Bioleg

Dylunio a Thechnoleg

Drama ac Astudiaethau Theatr

Daearyddiaeth

Hanes

Mathemateg

Astudiaethau Crefyddol

 

Hyfforddwyr

Nid oes gwybodaeth genedlaethol ar faint o ddefnydd a wneir yn Gymraeg gan ddarparwyr 
hyfforddiant y tu hwnt i golegau ac ysgolion. Yn ôl profiad Sgiliaith, mae’n debyg mai prin yw’r 
ddarpariaeth y tu allan i Wynedd.

 

Cefnogaeth gan gyrff allanol a ffactorau positif eraill

Cynigir cymorth gan sawl corff mewn ymdrech i gefnogi ac ymestyn addysg ddwyieithog yn y 
sector, ac mae ffactorau eraill yn cael effaith ar y ddarpariaeth:

●     Ceir ariannu eilaidd ychwanegol ar gyfer asesu cyfrwng Cymraeg (nid Cymraeg fel 
pwnc) gan ELWa. 

●     Hyrwyddir y Cwricwlwm Cymreig gan Estyn. 
●     Gofynnir gan Fwrdd yr Iaith Gymraeg i gyrff sector cyhoeddus megis colegau ac 

awdurdodau addysg ddarparu cynlluniau iaith Gymraeg i ddangos sut byddant yn cynnig 
gwasanaeth i’r cyhoedd yn y ddwy iaith. 

●     Trefnir hyfforddiant ar gyfer staff dysgu gan Sgiliaith, ac yn y gorffennol gan Ganolfan 
Bedwyr, Prifysgol Cymru, Bangor. 



●     Darperir adnoddau gan Sgiliaith, Prosiect Deuyddiau Dwyieithog ar y We DYSG a 
Phrosiect NVQs Cyfrwng Cymraeg y Cynulliad. 

●     Marchnetir manteision dwyieithrwydd i’r sector gan Fwrdd yr Iaith Gymraeg a Sgiliaith. 
●     Trefnir cyfleon i staff dysgu rwydweithio a rhannu profiadau gan Sgiliaith; 
●     Dylid nodi brwdfrydedd, gweledigaeth a dyfalbarhad gan athrawon ysgol a darlithwyr 

coleg ledled y wlad sy’n hyrwyddo gwerth sgiliau dwyieithog i’w myfyrwyr a hyfforddeion.

 

Dwyieithrwydd a’r sector ôl-16 yn y dyfodol

Os bwriedir gweithio tuag at gymdeithas ddwyieithog – fel y dymuna Cynulliad Cenedlaethol 
Cymru – nid yw’r sefyllfa bresennol o ostyngiad ar ôl gorffen addysg stadudol yn gadarnhaol. 
Er i Gyngor Cyllido Addysg Bellach Cymru/ELWa gynnig arian ychwanegol ar gyfer asesu 
dwyieithrwydd, ni lwyddwyd i godi niferoedd y myfyrwyr a brofai addysg ddwyieithog mewn 
colegau addysg bellach yn ystod y degawd diwethaf.

Mae ELWa i’w gymeradwyo wrth ddynodi statws thema drawsdoriadol ar ddwyieithrwydd, ond 
bydd angen mynd i’r afael â gweddnewid agweddau tuag at bynciau galwedigaethol a’r 
gefnogaeth a gynigir gan gyrff dyfarnu a chyrf eraill.

Gwerthfawrogir petai’r Pwyllgor yn ystyried rhai o’r pwyntiau canlynol o safbwynt sicrhau lle i 
sgiliau dwyieithog yn y sector ôl-16.

 

Hyfforddiant Galwedigaethol

Ni ddatblygir darpariaeth ddwyieithog gymaint mewn hyfforddiant galwedigaethol o’i chymharu 
â darpariaeth Lefel Uwch ac Uwch Atodol. Mae cynyddu sgiliau dwyieithog fel rhan o 
gwricwlwm galwedigaethol yn bwysig gan fod y cymwysterau hyn yn paratoi pobl ifanc yn 
uniongyrchol ar gyfer byd gwaith. Os yw sgiliau dwyieithog yn fantais yn y gweithle, mae lle i’w 
datblygu ar gyrsiau galwedigaethol. Tu hwnt i nifer o ysgolion a’r pum coleg a enwir uchod, 
prin yw’r cyfle gan fyfyrwyr i ennill cymhwyster galwedigaethol dwyieithog.

O safbwynt ysgolion a cholegau a sut maent yn gwasanaethu cyflogwyr eu hardal, mae’r 
sgiliau a enillir gan ymgeiswyr galwedigaethol yn hynod o arwyddocaol, gan mai’r rhain yw’r 
unigolion sydd fwyaf tebyg o aros yn eu hardaloedd ac ymuno â’r gweithlu lleol.

 

Recriwtio, Hyfforddi a Datblygu Proffesiynol



Er gwaethaf tystiolaeth gan y Pwyllgor nad oes prinder o athrawon cyfrwng Cymraeg, mae 
tystiolaeth anecdotaidd gan Sgiliaith yn dangos bod colegau yn profi problemau i lenwi swyddi 
gyda siaradwyr Cymraeg mewn rhai meysydd galwedigaethol: ni lwyddodd un coleg 
amaethyddol i ddenu ymgeisydd a allai ddysgu trwy gyfrwng y Gymraeg am swydd ym maes 
amaeth, er enghraifft. Mae colegau eraill wedi adrodd problemau tebyg. Mae’r broblem hon yn 
debygol o gynyddu wrth i ragor o golegau gyflwyno’u cynlluniau iaith a chwilio am staff dysgu 
dwyieithog mewn amrywiaeth o feysydd galwedigaethol.

Awgrymir y gwneir ymchwil i’r anghenion am staff dysgu dwyieithog sy’n gymwys i ddysgu a 
hyfforddi cymwysterau galwedigaethol. Os canfyddir bod prinder neu anawsterau rhanbarthol, 
gellir ystyried sut i’w denu i’r proffesiwn. Mae’n bosib yn y dyfodol y byddai’n fuddiol ystyried a 
fyddai talu premiwm i staff dysgu sy’n gallu defnyddio’r ddwy iaith yn eu gwaith yn 
adlewyrchiad teg o’r sgiliau ychwanegol sydd ganddynt.

Ni fu dulliau dysgu dwyieithog a dealltwriaeth o anghenion y sefyllfa ddwyieithog yn rhan o 
hyfforddiant darpar ddarlithwyr a hyfforddwyr tan yn ddiweddar. Mae’n ymddangos bellach fel 
uned ddewisol ar gyrsiau TAOR (Addysg a Hyfforddiant), ond nid yw’r rhan helaethaf o staff 
colegau na hyfforddwyr wedi derbyn hyfforddiant. Mae Sgiliaith yn cynnig sesiynau 
hyfforddiant ar gyfer staff Cymraeg a di-Gymraeg i fagu sgiliau dysgu dwyieithog a 
sensitifrwydd iaith.

Mae FENTO – y corff sy’n arwain ar safonau a hyfforddiant yn y sector addysg bellach - wedi 
comisiynu gwaith i addasu safonau dysgu addysg bellach ar gyfer dysgu yn y sefyllfa 
ddwyieithog. Argymhellir yn gryf bod y safonau hyn yn cael cyhoeddusrwydd, ac y gwneir 
ymrwymiad i’w hymgorffori mewn colegau.

 

Adnoddau/Deunyddiau Addysgol

Mae dau brosiect – Prosiect Deunyddiau Cyfrwng Cymraeg ar y We gan DYSG a Phrosiect 
NVQs Cyfrwng Cymraeg y Cynulliad – a Chanolfan Sgiliaith yn cyd-weithio i hwyluso addysg 
ddwyieithog trwy ddarparu adnoddau, rhestrau termau, cyfieithu manylebau a marchnata 
deunyddiau a sut i’w defnyddio. 

Cyfyngedig yw’r arian, ac fe’i gwasgerir ar draws y tri chorff. Mae cydlynu ffurfiol a 
blaengynllunio i gwrdd â’r angen am ddeunyddiau cyfrwng Cymrageg yn anodd o dan y fath 
amgylchiadau

Yn aml, nid yw athrawon a darlithwyr yn ymwybodol bod deunyddiau ar gael yn barod, er ei 
bod yn fwriad gan Sgiliaith gynnal awdit blynyddol o adnoddau a’u lleoliadau, a’i rhoi ar safwe’r 



Ganolfan. Mae pob un o’r tri chorff yn ymdrechu i godi ymwybyddiaeth am ddeunyddiau yn y 
maes cyhoeddus, ond maent yn gweithredu mewn amgylchiadau cyfyngedig.

Mae angen wynebu’r materion hyn ynghylch argaeledd deunyddiau dwyieithog, gan bod diffyg 
deunyddiau yn gwyn cyffredin gan ysgolion a cholegau.

 

Cefnogaeth gan gyrff dyfarnu – arholiadau a manylebau

Mae CBAC yn darparu papurau TGAU, Uwch Gyfrannol a Lefel Uwch yn Gymraeg, ac 
arholwyr ar eu cyfer, pan ofynnir am ddarpariaeth yn yr iaith gan sefydliadau. Mae’r rhan 
helaethaf o’u manylebau ar gael yn y ddwy iaith.

Rhennir pynciau galwedigaethol GNVQ, AVCE ac eraill ymhlith y tri phrif gorff dyfarnu, sef 
AQA, Edexcel ac OCR. Mae gan OCR gyfieithiadau o’r manylebau ar gyfer y prif bynciau 
galwedigaethol ar ei safwe yn unol â chanllawiau ACCAC. Mae manylebau ar gael gan AQA ar 
y safwe neu drwy ofyn. Edexcel sy’n gyfrifol am gyfieithiadau manylebau nifer o bynciau 
galwedigaethol llai poblogaidd pan ofynnir amdanynt: mae’r corff dyfarnu wrthi yn llwytho’r 
rhain i’w safwe. Mae pob corff dyfarnu yn cynnig profion allanol i’r cymwysterau hyn y mae 
ganddynt fanylebau ar eu cyfer.

Yn dilyn gohebiaeth gyda chanolfannau, mae’n ymddangos i Sgiliaith fod problemau cyson yn 
y gwasanaeth y mae’r cyrff dyfarnu yn ei gynnig (ac eithrio CBAC). 

●     Ymddangosodd y manylebau Cymraeg flwyddyn neu drosodd ar ôl y fersiynau Saesneg. 
●     Mae problemau cyson gyda phapurau arholiad Cymraeg yn cyrraedd yn bell ar ôl y rhai 

Saesneg – ac weithiau’n cael eu ffacsio i’r ganolfan yn hwyr ar ddiwrnod yr arholiad, a 
hynny er gwaethaf trefniadau i archebu papurau Cymraeg cyn yr arholiad; 

●     Mae papurau cyn-brawf Saesneg yn cyrraedd ar y dyddiad cywir deufis cyn yr arholiad 
tra bod y papurau Cymraeg yn cyrraedd chwe wythnos yn ddiweddarach. 

●     Mae gwirwyr allanol yn aml yn ddi-Gymraeg, ac yn methu deall gwaith gan ymgesiydd 
dwyieithog.

Mae gwasanaeth diffygiol yn effeithio ar ymgeiswyr ac athrawon/darlithwyr fel ei gilydd wrth 
iddynt golli hyder a rhoi’r gorau i ddilyn addysg ddwyieithog. Yn eu tro, mae cyrff dyfarnu yn 
datgan nad oes galw digonol gan ymgeiswyr i gyfiawnhau cost cyfieithu adnoddau. 

Mae’n anodd gweld sut gellir gwella’r sefyllfa nes y torrir y cylch cyfyng hwn. Gofynnir i’r 
Pwyllgor ddefnyddio’i bwerau i sicrhau bod y cyrff dyfarnu, ac yn enwedig y cyrf dyfarnu 
galwedigaethol, yn darparu gwasanaeth teilwng yn y ddwy iaith. 



 

Ymchwil, Data a Gwerthuso

Mae’n anodd cael llun o’r sefyllfa gywir am ddarpariaeth ddwyieithog yn y sector oherwydd 
prinder ystadegau ar lefel genedlaethol. Braf fyddai gwybod:

●     gofynion cyflogwyr; 
●     darpariaeth a chyfrwng mewn ysgolion, colegau a hyfforddwyr; 
●     patrymau cyflogaeth siaradwyr Cymraeg 
●     anghenion am athrawon, darlithwyr a hyfforddwyr dwyieithog.

Teimlir bod angen y wybodaeth hon yn flynyddol fel bod modd canfod tueddiadau.

 

Technoleg Gwybodaeth a Chyfathrebu

Teimlir yn gryf bod angen datblygu dulliau cyfathrebu er mwyn cynnal addysg ddwyieithog yn y 
sector. Gall cyfathrebu trwy ddulliau e-bost, grwpiau siarad cyfyngedig a fidio gynadledda 
alluogi i athrawon, darlithwyr a hyfforddi rhwydweithio a rhannu arfer dda.

Gall yr un dulliau cyfathrebu ac amgylchfydoedd dysgu a reolir (MLEs) ledu darpariaeth 
addysg ddwyieithog tu hwnt i’r ysgolion a’r colegau sy’n ei chynnig ar hyn o bryd. Mae yma 
gyfle euraidd i CCETs gynyddu darpariaeth ddwyieithog trwy ddefnyddio adnoddau sy’n 
bodoli’n barod rhwng ysgolion a cholegau. Gall sefydliadau lle ceir athrawon, darlithwyr neu 
hyfforddwyr profiadol gynnig eu profiad ym maes addysg ddwyieithog i sefydliadau eraill a 
leolir ym mhen arall y wlad

Er mwyn i’r sector gofleidio technoleg cyfathrebu, bydd angen llunio ac ariannu sefyllfaoedd 
real i’w harbrofi.

 

Gorolwg Strategol Parhaus

Mae angen arweiniad pendant ym maes addysg ddwyieithog yn y sector ôl-16. Ar hyn o bryd, 
mae tri chorff yn ymwneud â chefnogi darpariaeth ddwyieithog gyda chyllideb rhyngddynt o 
£248,000 yn flynyddol, sef Canolfan Sgiliaith, Prosiect Deunyddiau Dwyieithog ar y We DYSG 
a Phrosiect NVQs Cyfrwng Cymraeg y Cynulliad. Mae ELWa yn ariannu darpariaeth cyfrwng 
Gymraeg a dwyieithog trwy Fethodoleg Cyllid Rheolaidd (a fydd yn cael ei adnewid yn Ebrill 
2003); rhoddir £1.69 miliwn fel arian ychwanegol yn benodedig i hyrwyddo asesu cyfrwng 



Cymraeg o dan drefn ariannu eilaidd. 

Felly, mae dwyieithrwydd yn y sector addysg bellach yn costio £1,938,000 o gyllideb 
cyhoeddus yn 2001/2002. Nid oes cyllideb i ysgolion yn y ffigur hwn. Er gwaethaf ymdrechion 
gan unigolion brwdfrydig ar draws Cymru, a nifer cyfyngedig o sefydliadau gwaethgar, nid yw’r 
arian yn creu cynnydd sylweddol yn niferoedd y myfyrwyr a hyfforddeion sy’n derbyn addysg 
ddwyieithog yn y sector.

Argymhellir yr edrychir eto ar wir gost darparu gwasanaeth dwyieithog o safbwynt

costau:

●     recriwtio staff ychwanegol ar gyfer sefydliadau; 
●     hyfforddiant staff presennol; 
●     gwasanaeth cyfieithwyr; 
●     adnabod yr angen am adnoddau dwyieithog a’u darparu; 
●     prosiectau i arbrofi dulliau dysgu electronig rhwng sefydliadau; 
●     prosiectau i sefydlu cyrsiau dwyieithog newydd; 
●     marchnata dwyieithrwydd i bobl ifanc.

Teimlir yn gryf y dylai’r dull ariannu weithio ar egwyddor o gynnal darpariaeth bresennol a hybu 
darpariaeth o’r newydd yn bositif.

Law yn llaw gydag ariannu realistaidd, argymhellir bod uwch swyddog yn ELWa yn gyfrifol am 
faterion dwyieithrwydd. Mae’n bwysig bod gorolwg dros faterion dwyieithrwydd yn nwylo 
swyddog o statws uchel yn y corff.

Teimlir hefyd y byddai’n fuddiol cyd-lynu arbenigedd a phrofiad unigolion wrth sefydlu canolfan 
rithiol i hyrwyddo a chefnogi datblygiadau dwyieithog ar draws Cymru. Ni ddylai canolfan o’r 
fath gael ei lleoli mewn un sefydliad yn unig er mwyn adlewyrchu anghenion gwahanol 
ardaloedd ac i wreiddio perchnogaeth datblygiadau dwyieithog ymhlith darparwyr addysg a 
hyfforddiant.

Yn olaf, argymhellir y byddai pennu targedau cenedlaethol ar gyfer datblygiad dwyieithrwydd 
ym meysydd addysg yn fuddiol. Mae targedau fesul sefydliad yn bodoli mewn cynlluiau iaith 
colegau, ond byddai asio’r rhain i dargedau cenedlaethol yn cryfhau atebolrwydd ac 
atgyfnerthu datblygiadau.

